
YakSha’s Questions Yaxaprashna

యక్షప్రశ్నాః

YakSha’s Questions

అధ్యాయః ౩౧౩
వైశంపాయన  ఉవాచ ।
స దదర్శ హతాన్భ్రాతౄఁల్లోకపాలానివ  చ్యుతాన్ ।
యుగాన్తే సమనుప్రాప్తే   శక్రప్రతిమగౌరవాన్   ॥ ౧॥
వినికీర్ణధనుర్బాణం  దృష్ట్వా  నిహతమర్జునమ్  ।
భీమసేనం యమౌ చోభౌ నిర్విచేష్టాన్గతాయుషః   ॥౨॥
స దీర్ఘముష్ణం   నిఃశ్వస్య శోకబాష్పపరిప్లుతః  ।
తాన్దృష్ట్వా   పతితాన్భ్రాతౄన్సర్వాంశ్చిన్తాసమన్వితః ॥ ౩॥
ధర్మపుత్రో మహాబాహుర్విలలాప సువిస్తరమ్ ।
నను త్వయా మహాబాహో ప్రతిజ్ఞాతం   వృకోదర ॥ ౪॥
సుయోధనస్య భేత్స్యామి గదయా సక్థిని  రణే ।
వ్యర్థం  తదద్య మే సర్వం త్వయి నీరే నిపాతితే ॥ ౫॥
మహాత్మని మహాబాహో కురూణాం కీర్తివర్ధనే  ।
మనుష్యసంభవా వాచో విధర్మిణ్యః ప్రతి  శ్రుతాః  ॥౬॥
భవతాం దివ్యవాచస్తు తా భవన్తు కథం మృషా ।
దేవాశ్చాపి యదాఽవోచన్సూతకే త్వాం ధనఞ్జయ  ॥ ౭॥
సహస్రాక్షాదనవరః  కున్తిపుత్రస్తవేతి   వై ।
ఉత్తరే పారియాత్రే చ జగుర్భూతాని సర్వశః ॥౮॥
విప్రనష్టాం   శ్రియం  చైషామాహర్తా  పునరఞ్జసా  ।
నాస్య జేతా రణే కశ్చిదజేతా నైష  కస్యచిత్ ॥౯॥
సోఽయం మృత్యువశం యాతః కథం జిష్ణుర్మహాబలః  ।
అయం మమాంశాం సంహత్య శేతే భూమౌ ధనఞ్జయః  ॥ ౧౦॥

యక్షప్రశ్నాః

ఆశ్రిత్య  యం వయం నాథం దుఃఖాన్యేతాని సేహిమ ।
రణే ప్రమత్తౌ  వీరౌ చ సదా శత్రునిబర్హణౌ   ॥ ౧౧॥ రణే ప్రగల్భౌ
కథం రిపువశం యాతౌ కున్తీపుత్రౌ మహాబలౌ ।
యౌ సర్వాస్త్రాప్రతిహతౌ   భీమసేనధనఞ్జయౌ  ॥ ౧౨॥
అశ్మసారమయం నూనం హృదయం మమ దుర్హృదః  ।
యమౌయదేతౌ దృష్ట్వాఽద్య  పతితౌ నావదీర్యతే ॥ ౧౩॥
శాస్త్రజ్ఞా  దేశకాలజ్ఞాస్తపోయుక్తాః   క్రియాన్వితాః  ।
అకృత్వా సదృశం కర్మ కిం శేధ్వం పురుషర్షభాః  ॥ ౧౪॥
అవిక్షతశరీరాశ్చాప్యప్రమృష్టశరాసనాః   ।
అసంజ్ఞా భువి సఙ్గమ్య  కిం శేధ్వమపరాజితాః ॥ ౧౫॥
సానూనివాద్రేః  సంసుప్తాన్ దృష్ట్వా  భ్రాతౄన్మహామతిః  ।
సుఖం ప్రసుప్తాం  ప్రస్విన్నః  ఖిన్నః కష్టాం  దశాం గతః ॥ ౧౬॥
ఏవమేవేదమిత్యుక్త్వా ధర్మాత్మా స నరేశ్వరః ।
శోకసాగర మధ్యస్థో దధ్యౌ కారణమాకులః ॥ ౧౭॥
ఇతికర్తవ్యతాం చేతి దేశకాలవిభాగవిత్ ।
నాభిపేదే మహాబాహుశ్చిన్తయానో మహామతిః ॥ ౧౮॥
అథ సంస్తభ్య ధర్మాత్మా తదాఽఽత్మానం తపః సుతః ।
ఏవం విలప్య బహుధా ధర్మపుత్రో యుధిష్ఠిరః  ॥ ౧౯॥
బుద్ధ్యా  విచిన్తయామాస వీరాః కేన నిపాతితాః ॥౨౦॥
నైషాం  శస్త్రప్రహారోఽస్తి   పదం నేహాస్తి కస్యచిత్ ।
భూతం మహదిదం మన్యే భ్రాతరో  యేన మే హతాః ॥౨౧॥
ఏకాగ్రం  చిన్తయిష్యామి పీత్వా వేత్స్యామి వా జలమ్ ।
స్యాత్తు దుర్యోధనేనేదముపాంశు విహితం కృతమ్ ॥౨౨॥
గాన్ధారరాజరచితం  సతతం జిహ్మబుద్ధినా  ।
యస్య కార్యమకార్యం వా సమమేవ భవత్యుత ॥౨౩॥
కస్తస్య విశ్వసేద్వీరో దుష్కృతేరకృతాత్మనః ।
అథవా పురుషైర్గూఢైః    ప్రయోగోఽయం  దురాత్మనః ॥౨౪॥

భవేదితి మహాబుద్ధిర్బహుధా  తదచిన్తయత్ ।
తస్యాసీన్న విషేణేదముదకం దూషితం యథా ॥౨౫॥
మృతానామపి చైతేషాం  వికృతం నైవ  జాయతే ।
ముఖవర్ణాః  ప్రసన్నా  మే భ్రాతౄణామిత్యచిన్తయత్  ॥౨౬॥
ఏకైకశశ్చౌఘబలానిమాన్పురుషసత్తమాన్  ।
కోఽన్యః ప్రతిసమాసేత  కాలాన్తకయమాదృతే ॥౨౭॥
ఏతేన వ్యవసాయేన తత్తోయం వ్యవగాఢవాన్ ।
గాహమానశ్చ తత్తోయమన్తరిక్షాత్స శుశ్రువే  ॥౨౮॥
యక్ష ఉవాచ ।
అహం బకః శైవలమత్స్యభక్షో
నీతా మయా ప్రేతవశం  తవానుజాః ।

త్వం పఞ్చమో భవితా రాజపుత్ర
న చేత్ప్రశ్నాన్పృచ్ఛతో వ్యాకరోషి ॥౨౯॥

మా తాత సాహసం కార్షీర్మమ  పూర్వపరిగ్రహః  ।
ప్రశ్నానుక్త్వా  తు కౌన్తేయ తతః పిబ హరస్వ చ ॥ ౩౦॥
యుధిష్ఠిర  ఉవాచ ।
రుద్రాణాం  వా వసూనాం వా మరుతాం వా ప్రధానభాక్  ।
పృచ్ఛామి కో భవాన్దేవో  నైతచ్ఛకునినా  కృతమ్ ॥ ౩౧॥
హిమవాన్పారియాత్రశ్చ  విన్ధ్యో  మలయ ఏవ చ ।
చత్వారః పర్వతాః కేన పాతితా భూరితేజసః ॥ ౩౨॥
అతీవ తే మహత్కర్మ కృతం చ బలినాం వర ।
యాన్న దేవా న గన్ధర్వా  నాసురాశ్చ రాక్షసాః ॥ ౩౩॥
విషహేరన్మహాయుద్ధే కృతం తే తన్మహాద్భుతమ్ ।
న తే జానామి యత్కార్యం నాభిజానామి కాఙ్క్షితమ్  ॥౩౪॥
కౌతూహలం మహజ్జాతం  సాధ్వసం చాగతం మమ ।
యేనాస్మ్యుద్విగ్నహృదయః సముత్పన్నశిరోజ్వరః ॥ ౩౫॥
పృచ్ఛామి భగవంస్తస్మాత్కో భవానిహ తిష్ఠతి  ।
యక్ష ఉవాచ ।

యక్షోఽహమస్మి భద్రం  తే నాస్మి పక్షీ జలేచరః ॥ ౩౬॥
మయైతే  నిహతాః సర్వే భ్రాతరస్తే  మహౌజసః ।
వైశంపాయన  ఉవాచ ।
తతస్తామశివాం శ్రుత్వా  వాచం స పరుషాక్షరామ్ ॥ ౩౭॥
యక్షస్య బ్రువతో  రాజన్నుపక్రమ్య  తదా స్థితః  ।
విరూపాక్షం మహాకాయం యక్షం తాలసముచ్ఛ్రయమ్ ॥ ౩౮॥
జ్వలనార్కప్రతీకాశమధృష్యం  పర్వతోపమమ్ ।
వృక్షమాశ్రిత్య  తిష్ఠన్తం   దదర్శ భరతర్షభః  ॥ ౩౯॥
మేఘగంభీరనాదేన తర్జయన్తం  మహాస్వనమ్ ।
యక్ష ఉవాచ ।
ఇమే తే భ్రాతరో  రాజన్వార్యమాణా మయాఽసకృత్ ॥౪౦॥
బలాత్తోయం జిహీర్షన్తస్తతో    వై మృదితా మయా ।
న పేయముదకం రాజన్ప్రాణానిహ పరీప్సతా ॥ ౪౧॥
పార్థ మా సాహసం కార్షీర్మమ  పూర్వపరిగ్రహః  ।
ప్రశ్నానుక్త్వా  తు కౌన్తేయ తతః పిబ హరస్వ చ ॥ ౪౨॥
యుధిష్ఠిర  ఉవాచ ।
న చాహ్ం కామయే యక్ష తవ పూర్వపరిగ్రహమ్  ।
కామం నైతత్ప్రశంసన్తి  సన్తో హి పురుషాః సదా ॥ ౪౩॥
యదాత్మనా స్వమాత్మానం ప్రశంసే  పురుషర్షభ  ।
యథా ప్రజ్ఞం   తు తే ప్రశ్నాన్ప్రతివక్ష్యామి  పృచ్ఛ మామ్ ॥ ౪౪॥
యక్ష ఉవాచ ।
కిం స్విదాదిత్యమున్నయతి కే చ తస్యాభితశ్చరాః ।
కశ్చైనమస్తం  నయతి కస్మింశ్చ ప్రతితిష్ఠతి   ॥ ౪౫॥
యుధిష్ఠిర  ఉవాచ ।
బ్రహ్మాదిత్యమున్నయతి  దేవాస్తస్యాభితశ్చరాః ।
ధర్మశ్చాస్తం నయతి చ సత్యే చ ప్రతితిష్ఠతి   ॥ ౪౬॥
యక్ష ఉవాచ ।
కేనస్విచ్ఛ్రోత్రియో  భవతి కేనస్విద్విన్దతే  మహత్ ।

కేనస్విద్ద్వితీయవాన్భవతి  రాజన్కేన చ బుద్ధిమాన్  ॥ ౪౭॥
యుధిష్ఠిర  ఉవాచ ।
శ్రుతేన  శ్రోత్రియో   భవతి తపసా విన్దతే  మహత్ ।
ధృత్యా ద్వితీయవాన్భవతి బుద్ధిమాన్వృద్ధసేవయా   ॥ ౪౮॥
యక్ష ఉవాచ ।
కిం బ్రాహ్మణానాం  దేవత్వం కశ్చ ధర్మః సతామివ ।
కశ్చైషాం  మానుషో భావః కిమేషామసతామివ ॥ ౪౯॥
యుధిష్ఠిర  ఉవాచ ।
స్వాధ్యాయ ఏషాం దేవత్వం తప ఏషాం సతామివ ।
మరణం మానుషో భావః పరివాదోఽసతామివ ॥ ౫౦॥
యక్ష ఉవాచ ।
కిం క్షత్రియాణాం  దేవత్వం కశ్చ ధర్మః సతామివ ।
కశ్చైషాం  మానుషో భావః కిమేషామసతామివ ॥ ౫౧॥
యుధిష్ఠిర  ఉవచ ।
ఇష్వస్త్రమేషాం  దేవత్వం యజ్ఞ ఏషాం సతామివ ।
భయం వై మానుషో భావః పరిత్యాగోఽసతామివ ॥ ౫౨॥
యక్ష ఉవాచ ।
కిమేకం యజ్ఞియం  సామ కిమేకం యజ్ఞియం  యజుః ।
కా చైషాం  వృణుతే యజ్ఞం  కాం యజ్ఞో నాతివర్తతే ॥ ౫౩॥
యుధిష్ఠిర  ఉవాచ ।
ప్రాణో  వై యజ్ఞియం  సామ మనో వై యజ్ఞియం  యజుః ।
ఋగేకా వృణుతే యజ్ఞం  తాం యజ్ఞో నాతివర్తతే ॥ ౫౪॥
యక్ష ఉవాచ ।
కింస్విదావపతాం శ్రేష్ఠం   కింస్విన్నివపతాం వరమ్ ।
కింస్విత్ప్రతిష్ఠమానానాం  కింస్విత్ప్రసవతాం వరమ్ ॥ ౫౫॥
యుధిష్ఠిర  ఉవాచ ।
వర్షమావతతాం  శ్రేష్ఠం   బీజం నివపతాం వరమ్ ।
గావః ప్రతిష్ఠమానానాం   పుత్రః  ప్రసవతాం  వరః ॥ ౫౬॥
యక్ష ఉవాచ ।

ఇన్ద్రియార్థాననుభవన్బుద్ధిమాఁల్లోకపూజితః     ।
సంమతః సర్వభూతానాముచ్ఛ్వసన్కో న జీవతి ॥ ౫౭॥
యుధిష్ఠిర  ఉవాచ ।
దేవతాతిథిభృత్యానాం పితౄణామాత్మనశ్చ యః ।
న నిర్వపతి పఞ్చానాముచ్ఛ్వసన్న స జీవతి ॥ ౫౮॥
యక్ష ఉవాచ ।
కింస్విద్గురుతరం  భూమేః కింస్విదుచ్చతరం చ ఖాత్ ।
కింస్విచ్ఛీఘ్రతరం  వాయోః కింస్విద్బహుతరం తృణాత్ ॥ ౫౯॥
యుధిష్ఠిర  ఉవాచ ।
మాతా గురుతరా భూమేః ఖాత్ పితోచ్చరస్తథా ।
మనః శీఘ్రతరం  వాతాచ్చిన్తా బహుతరీ తృణాత్ ॥౬౦॥
యక్ష ఉవాచ ।
కింస్విత్సుప్తం న నిమిషతి కింస్విజ్జాతం  న చోపతి ।
కస్యస్విద్ధృదయం  నాస్తి కింస్విద్వేగేన వర్ధతే  ॥౬౧॥
యుధిష్ఠిర  ఉవాచ ।
మత్స్యః సుప్తో న నిమిషత్యణ్డం  జాతం న చోపతి ।
అశ్మనో హృదయం నాస్తి నదీ వేగేన వర్ధతే  ॥౬౨॥
యక్ష ఉవాచ ।
కింస్విత్ప్రవసతో మిత్రం  కింస్విన్మిత్రం  గృహే సతః ।
ఆతురస్య చ కిం మిత్రం  కింస్విన్మిత్రం  మరిష్యతః ॥౬౩॥
యుధిష్ఠిర  ఉవాచ ।
సార్థః  ప్రవసతో  మిత్రం  భార్యా మిత్రం  గృహే సతః ।
ఆతురస్య భిషఙ్మిత్రం  దానం మిత్రం  మరిష్యతః ॥౬౪॥
యక్ష ఉవాచ ।
కోఽతిథిః సర్వభూతానాం కింస్విద్ధర్మం  సనాతనమ్ ।
అమృతం కింస్విద్రాజేన్ద్ర   కింస్విత్ సర్వమిదం జగత్ ॥౬౫॥
యుధిష్ఠిర  ఉవాచ ।
అతిథిః సర్వభూతానామగ్నిః సోమో గవామృతమ్ ।
సనాతనోఽమృతో ధర్మో వాయుః సర్వమిదం జగత్ ॥౬౬॥

యక్ష ఉవాచ ।
కింస్విదేకో విచరతే జాతః కో జాయతే పునః ।
కింస్విద్ధిమస్య  భైషజ్యం  కింస్విదావపనం మహత్ ॥౬౭॥
యుధిష్ఠిర  ఉవాచ ।
సూర్య ఏకో విచరతే చన్ద్రమా  జాయతే పునః ।
అగ్నిర్హిమస్య  భైషజ్యం  భూమిరాపవనం మహత్ ॥౬౮॥
యక్ష ఉవాచ ।
కింస్విదేకపదం ధర్మ్యం కింస్విదేకపదం యశః ।
కింస్విదేకపదం స్వర్గ్యం  కింస్విదేకపదం సుఖమ్ ॥౬౯॥
యుధిష్ఠిర  ఉవాచ ।
దాక్ష్యమేకపదం ధర్మ్యం దానమేకపదం యశః ।
సత్యమేకపదం స్వర్గ్యం  శీలమేకపదం సుఖమ్ ॥ ౭౦॥
యక్ష ఉవాచ ।
కింస్విదాత్మా మనుష్యస్య కింస్విద్దైవకృతః  సఖా ।
ఉపజీవనం కింస్విదస్య కింస్విదస్య పరాయణమ్ ॥ ౭౧॥
యుధిష్ఠిర  ఉవాచ ।
పుత్ర ఆత్మా మనుష్యస్య భార్యా దైవకృతః  సఖా ।
ఉపజీవనం చ పర్జన్యో  దానమస్య పరాయణమ్ ॥ ౭౨॥
యక్ష ఉవాచ ।
ధన్యానాముత్తమం కింస్విద్ ధనానాం స్యాత్ కిముత్తమమ్ ।
లాభానాముత్తమం కింస్యాత్ సుఖానాం స్యాత్కిముత్తమమ్ ॥ ౭౩॥
యుధిష్ఠిర  ఉవాచ ।
ధన్యానాముత్తమం దాక్ష్యం ధనానాముత్తమం శ్రుతమ్  ।
లాభానాం శ్రేయ  ఆరోగ్యం సుఖానాం తుష్టిరుత్తమా  ॥ ౭౪॥
యక్ష ఉవాచ ।
కశ్చ ధర్మః పరో లోకే కశ్చ ధర్మః సదా ఫలః ।
కిం నియమ్య న శోచన్తి కైశ్చ  సన్ధిర్న  జీర్యతే ॥ ౭౫॥
యుధిష్ఠిర  ఉవాచ ।
ఆనృశంస్యం పరో ధర్మస్త్రయీ  ధర్మః సదా ఫలః ।

మనో యమ్య న శోచన్తి సన్ధిః  సద్భిర్న జీర్యతే ॥ ౭౬॥
యక్ష ఉవాచ ।
కిం ను హిత్వా ప్రియో  భవతి కిం ను హిత్వా న శోచతి ।
కిం ను హిత్వాఽర్థవాన్భవతి  కిం ను హిత్వా సుఖీ భవేత్ ॥ ౭౭॥
యుధిష్ఠిర  ఉవాచ ।
మానం హిత్వా ప్రియో  భవతి క్రోధం  హిత్వా న శోచతి ।
కామం హిత్వాఽర్థవాన్భవతి  లోభం హిత్వా సుఖీ భవేత్ ॥ ౭౮॥
యక్ష ఉవాచ ।
కిమర్థం  బ్రాహ్మణే  దానం కిమర్థం  నటనర్తకే ।
కిమర్థం  చైవ  భృత్యేషు కిమర్థం  చైవ  రాజసు ॥ ౭౯॥
యుధిష్ఠిర  ఉవాచ ।
ధర్మార్థం  బ్రాహ్మణే  దానం యశోర్థం  నటనర్తకే ।
భృత్యేషు భరణార్థం  వై భయార్థం  చైవ  రాజసు ॥౮౦॥
యక్ష ఉవాచ ।
కేన స్విదావృతో లోకః కేన స్విన్న ప్రకాశతే  ।
కేన త్యజతి మిత్రాణి  కేన స్వర్గం  న గచ్ఛతి ॥౮౧॥
యుధిష్ఠిర  ఉవాచ ।
అజ్ఞానేనావృతో  లోకస్తమసా న ప్రకాశతే  ।
లోభాత్త్యజతి మిత్రాణి  సఙ్గాత్  స్వర్గం  న గచ్ఛతి ॥౮౨॥
యక్ష ఉవాచ ।
మృతః కథం స్యాత్పురుషః కథం రాష్ట్రం  మృతం భవేత్ ।
శ్రాద్ధం   మృతం కథం వా స్యాత్ కథం యజ్ఞో మృతో భవేత్ ॥౮౩॥
యుధిష్ఠిర  ఉవాచ ।
మృతో దరిద్రః  పురుషో మృతం రాష్ట్రమరాజకమ్  ।
మృతమశ్రోత్రియం   శ్రాద్ధం   మృతో యజ్ఞస్త్వదక్షిణః   ॥౮౪॥
యక్ష ఉవాచ ।
కా దిక్కిముదకం ప్రోక్తం   కిమన్నం కించ వై విషమ్ ।
శ్రాద్ధస్య   కాలమాఖ్యాహి తతః పిబ హరస్వ చ ॥౮౫॥

యుధిష్ఠిర  ఉవాచ ।
సన్తో దిగ్జలమాకాశం  గౌరన్నం ప్రార్థనా   విషమ్ ।
శ్రాద్ధస్య   బ్రాహ్మణః  కాలః కథం వా యక్ష మన్యసే ॥౮౬॥
యక్ష ఉవాచ ।
తపః కింలక్షణం ప్రోక్తం   కో దమశ్చ ప్రకీర్తితః   ।
క్షమా చ కా పరా ప్తోక్తా కా చ హృః పరికీర్తితా ॥౮౭॥
యుధిష్ఠిర  ఉవాచ ।
తపః స్వధర్మవర్తిత్వం మనసో దమనం దమః ।
క్షమా ద్వన్ద్వసహిష్ణుత్వం   హృరకార్యనివర్తనమ్ ॥౮౮॥
యక్ష ఉవాచ ।
కిం జ్ఞానం  ప్రోచ్యతే  రాజన్కః శమశ్చ ప్రకీర్తితః   ।
దయా చ కా పరా ప్రోక్తా  కిఞ్చార్జవముదాహృతమ్  ॥౮౯॥
యుధిష్ఠిర  ఉవాచ ।
జ్ఞానం  తత్త్వార్థసంబోధః  శమశ్చిత్తప్రశాన్తతా   ।
దయా సర్వసుఖైషిత్వమార్జవం   సమచిత్తతా ॥౯౦॥
యక్ష ఉవాచ ।
కః శత్రుర్దుర్జయః    పుంసాం కశ్చ వ్యాదిరనన్తకః ।
కీదృశశ్చ స్మృతః సాధురసాధుః కీదృశః స్మృతః ॥౯౧॥
యుధిష్ఠిర  ఉవాచ ।
క్రోధః  సుదుర్జయః  శత్రుర్లోభో   వ్యాదిరనన్తకః ।
సర్వభూతహితః సాధురసాదుర్నిర్దయః  స్మృతః ॥౯౨॥
యక్ష ఉవాచ ।
కో మోహః ప్రోచ్యతే  రాజన్కశ్చ మానః ప్రకీర్తితః   ।
కిమాలస్యం చ విజ్ఞేయం  కశ్చ శోకః ప్రకీర్తితః   ॥౯౩॥
యుధిష్ఠిర  ఉవాచ ।
మోహోహి ధర్మమూఢత్వం మానస్త్వాత్మాభిమానితా ।
ధర్మనిష్క్రియతాఽఽలస్యం శోకస్త్వజ్ఞానముచ్యతే  ॥౯౪॥
యక్ష ఉవాచ ।
కిం స్థైర్యమృషిభిః  ప్రోక్తం   కిం చ ధైర్యముదాహృతమ్  ।

స్నానం చ కిం పరం ప్రోక్తం   దానం చ కిమిహోచ్యతే ॥౯౫॥
యుధిష్ఠిర  ఉవాచ ।
స్వధర్మే స్థిరతా  స్థైర్యం  ధైర్యమిన్ద్రియనిగ్రహః    ।
స్నానం మనోమలత్యాగో దానం వై భూతరక్షణమ్ ॥౯౬॥
యక్ష ఉవాచ ।
కః పణ్డితః  పుమాన్జ్ఞేయో  నాస్తికః కశ్చ ఉచ్యతే ।
కోమూర్ఖః  కశ్చ కామః స్యాత్ కో మత్సర ఇతి స్మృతః ॥౯౭॥
యుధిష్ఠిర  ఉవాచ ।
ధర్మజ్ఞః  పణ్డితో  జ్ఞేయో  నాస్తికో మూర్ఖ ఉచ్యతే ।
కామః సంసారహేతుశ్చ హృత్తాపో మత్సరః స్మృతః ॥౯౮॥
యక్ష ఉవాచ ।
కోఽహఙ్కార ఇతి ప్రోక్తః   కశ్చ దంభః ప్రకీర్తితః   ।
కిం తద్దైవం  పరం ప్రోక్తం   కిం తత్పైశున్యముచ్యతే  ॥౯౯॥
యుధిష్ఠిర  ఉవాచ ।
మహాజ్ఞానమహఙ్కారో  దమ్భో ధర్మో ధ్వజోచ్ఛ్రయః ।
దైవం  దానఫలం ప్రోక్తం   పైశున్యం  పరదూషణమ్ ॥ ౧౦౦॥
యక్ష ఉవాచ ।
ధర్మశ్చార్థశ్చ  కామశ్చ పరస్పరవిరోధినః ।
ఏషాం నిత్యవిరుద్ధానాం  కథమేకత్ర సఙ్గమః  ॥ ౧౦౧॥
యుధిష్ఠిర  ఉవాచ ।
యదా ధర్మశ్చ భార్యా చ పరస్పరవశానుగౌ ।
తదా ధర్మార్థకామానాం  త్రయాణామపి  సఙ్గమః  ॥ ౧౦౨॥
యక్ష ఉవాచ ।
అక్షయో నరకః కేన ప్రాప్యతే  భరతర్షభ  ।
ఏతన్మే పృచ్ఛతః ప్రశ్నం  తచ్ఛీఘ్రం  వక్తుమర్హసి  ॥ ౧౦౩॥
యుధిష్ఠిర  ఉవాచ ।
బ్రాహ్మణం  స్వయమాహూయయాచమానమకిఞ్చనమ్ ।
పశ్చాన్నస్తీతి యోబ్రూయాత్  సోఽక్షయం నరకం వ్రజేత్  ॥ ౧౦౪॥

వేదేషు ధర్మశాస్త్రేషు  మిథ్యాయో వై ద్విజాతిషు ।
దేవేషు పితృధర్మేషు సోఽక్షయం నరకం వ్రజేత్  ॥ ౧౦౫॥
విద్యమానే ధనే లోభాద్దానభోగవివర్జితః   ।
పశ్చాన్నాస్తీతి యోబ్రూయాత్  సోఽక్షయం నరకం వ్రజేత్  ॥ ౧౦౬॥
యక్ష ఉవాచ ।
రాజన్కులేన వృత్తేన స్వాధ్యాయేన శ్రుతేన  వా ।
బ్రాహ్మణ్యం  కేన భవతి ప్రబ్రూహ్యేతత్   సునిశ్చితమ్ ॥ ౧౦౭॥
యుధిష్ఠిర  ఉవాచ ।
శ్రుణు  యక్ష కులం తాత న స్వాధ్యాయో న చ శ్రుతమ్  ।
కారణం హి ద్విజత్వే చ వృత్తమేవ న సంశయః ॥ ౧౦౮॥
వృత్తం యత్నేన సంరక్ష్యం బ్రాహ్మణేన  విశేషతః ।
అక్షీణవృత్తో న క్షీణో వృత్తతస్తు హతో హతః ॥ ౧౦౯॥
పఠకాః పాఠకాశ్చైవ  యే చాన్యే శాస్త్రచిన్తకాః   ।
సర్వే వ్యసనినోమూర్ఖా యః క్రియావాన్స  పణ్డితః  ॥ ౧౧౦॥
చతుర్వేదోఽపి దుర్వృత్తః స శూద్రాదతిరిచ్యతే  ।
యోఽగ్నిహోత్రపరో  దాన్తః స బ్రాహ్మణ  ఇతి స్మృతః ॥ ౧౧౧॥
యక్ష ఉవాచ ।
ప్రియవచనవాదీ  కిం లభతే
విమృశితకార్యకరః కిం లభతే ।
బహుమిత్రకరః  కిం లభతే
ధర్మే రతః కిం లభతే కథయ ॥ ౧౧౨॥
యుధిష్ఠిర  ఉవాచ ।
ప్రియవచనవాదీ  ప్రియో  భవతి
విమృశితకార్యకరోఽధికం జయతి ।
బహుమిత్రకరః  సుఖం వసతే
యశ్చ ధర్మరతః స గతిం లభతే ॥ ౧౧౩॥
యక్ష ఉవాచ ।
కో మోదతే కిమాశ్చర్యం కః పన్థాః  కా చ వార్తికా ।
వద మే చతురః ప్రశ్నాన్మృతా  జీవన్తు బాన్ధవాః  ॥ ౧౧౪॥

యుధిష్ఠిర  ఉవాచ ।
పఞ్చమేఽహని షష్ఠే వా శకం పచతి స్వే గృహే ।
అనృణీ చాప్రవాసీ  చ స వారిచర మోదతే ॥ ౧౧౫॥
అహన్యహని భూతాని గచ్ఛన్తీహ యమాలయమ్ ।
శేషాః స్థావరమిచ్ఛన్తి  కిమాశ్చర్యమతః పరమ్ ॥ ౧౧౬॥
తర్కోఽప్రతిష్ఠః   శ్రుతయో  విభిన్న
నైకో  ఋషిర్యస్య మతం ప్రమాణమ్  ।
ధర్మస్య తత్త్వం నిహితం గుహాయాం
మహాజనో యేన గతః స పన్థాః  ॥ ౧౧౭॥
అస్మిన్మహామోహమయే కటాహే
సూర్యాగ్నినా రాత్రిదివేన్ధనేన   ।
మాసర్తుదర్వీపరిఘట్టనేన
భూతాని కాలః పచతీతి వార్తా ॥ ౧౧౮॥
యక్ష ఉవాచ ।
వ్యాఖ్యాతా మే త్వయా ప్రశ్నా యాథాతథ్యం పరన్తప ।
పురుషం త్విదానీం వ్యాఖ్యాహి యశ్చ సర్వధనీ నరః ॥ ౧౧౯॥
యుధిష్ఠిర  ఉవాచ ।
దివం స్పృశతి భూమిం చ శబ్దః  పుణ్యేన కర్మణా ।
యావత్స శబ్దో భవతి తావత్పురుష ఉచ్యతే ॥ ౧౨౦॥
తుల్యే ప్రియాప్రియే   యస్య సుఖదుఃఖే తథైవ  చ ।
అతీతానాగతే చోభే స వై సర్వధనీ నరః ॥ ౧౨౧॥
యక్ష ఉవాచ ।
వ్యాఖ్యాతః పురుషో రాజన్యశ్చ సర్వధనీ నరః ।
తస్మాత్త్వమేకం భ్రాతౄణాం  యమిచ్ఛసి స జీవతు ॥ ౧౨౨॥
యుధిష్ఠిర  ఉవాచ ।
శ్యామో య ఏష రక్తాక్షో బృహచ్ఛాల ఇవోత్థితః  ।
వ్యూఢోరస్కో మహాబాహుర్నకులో యక్ష జీవతు ॥ ౧౨౩॥
యక్ష ఉవాచ ।
ప్రియస్తే  భీమసేనోఽయమర్జునో  వః పరాయణమ్ ।

స కస్మాన్నకులో రాజన్సాపత్నం జీవమిచ్ఛసి ॥ ౧౨౪॥
యస్య నాగసహస్రేణ  దశసఙ్ఖ్యేన  వై బలమ్ ।
తుల్యం తం భీమముత్సృజ్య నకులం జీవమిచ్ఛసి ॥ ౧౨౫॥
తథైనం  మనుజాః ప్రాహుర్భీమసేనం  ప్రియం  తవ ।
అథ కేనానుభావేన సాపత్నం జీవమిచ్ఛసి ॥ ౧౨౬॥
యస్య బాహుబలం సర్వే పాణ్డవాః  సముపాసతే ।
అర్జునం  తమపాహాయ నకులం జీవమిచ్ఛసి ॥ ౧౨౭॥
యుధిష్ఠిర  ఉవాచ ।
ధర్మ ఏవ హతో హన్తి ధర్మో రక్షతి రక్షితః ।
తస్మాద్ధర్మం  న త్యజామి మా నో ధర్మో హతోఽవధీత్ ॥ ౧౨౮॥
ఆనృశంస్యం పరో ధర్మః పరమార్థాచ్చ  మే మతమ్ ।
ఆనృశంస్యం చికీర్షామి  నకులో యక్ష జీవతు ॥ ౧౨౯॥
ధర్మశీలః సదా రాజా ఇతి మాం మానవా విదుః ।
స్వధర్మాన్న చలిష్యామి నకులో యక్ష జీవతు ॥ ౧౩౦॥
కున్తీ చైవ  మాద్రీ చ ద్వే భార్యే తు పితుర్మమ ।
ఉభే సపుత్రే స్యాతాం వై ఇతి మే ధీయతే మతిః ॥ ౧౩౧॥
యథా కున్తీ తథా మాద్రీ విశేషో నాస్తి మే తయోః ।
మాతృభ్యాం సమమిచ్ఛామి నకులో యక్ష జీవతు ॥ ౧౩౨॥
యక్ష ఉవాచ ।
తస్య తేఽర్థాచ్చ  కామాచ్చ ఆనృశంస్యం పరం మతమ్ ।
తస్మాత్తే భ్రాతరః  సర్వే జీవన్తు భరతర్షభ  ॥ ౧౩౩॥
ఇతి శ్రీమహాభారతే  ఆరణ్యకే పర్వణి ఆరణేయపర్వణి యక్షప్రశ్నే
త్రయోదశాధికత్రిశతతమోఽధ్యయః   ॥
॥ ఇతి॥
These verses form Ch. 297 of Prof. Tokunaga’s files,

and Ch. 313 of Pt. Kinjavadekar’s edition.

Following verses do not appear in the former:

